
Að mörgu er að hyggja!

Skjólbeltanet.

Eitt skjólbelti úti á víðavangi og ekkert annað skjól í fjarlægð, svo kílómetrum skiptir allt um kring, getur safnað að sér miklum snjó, jafnvel svo mjög, að í sumum árum gæti kals undir fönninni, þegar hana loksins tekur upp! Af þessum ástæðum og fleirum, leggja Vesturlandsskógar áherslu á, að sett séu upp skjólbeltanet, en síður stök, einmana skjólbelti. Netið getur náð til einnar jarðar, en betra að líta á fleiri en eina jörð í því samhengi.

Ysta beltið í skjólbeltaneti gæti þurft að vera  sérlega hannað til að taka við skaraveðrum. Slík veður geta jafnvel skafið málningu af húsum, svo trjábörkur veitir litla fyrirstöðu, einkum séu plöntur ungar að árum.

Hæfilega þétt skjólbelti helmingar vindhraða í fjarlægð, sem nemur tífaldri hæð þess. Í Danmörku hafa menn tekið þá stefnu, að hafa bilið milli einstakra skjólbelta í skjólbeltaneti (möskvastærðina) sem nemur 20-30 faldri hæð fullvaxins beltis. Þetta þýðir, að sé búist við, að belti nái 5 m hæð, er hæfilegt að hafa 100-150 m milli einstakra belta. Við góð skilyrði geta skjólbelti, einkum séu þau margra raða, náð meira en 10 m hæð. Hæstu skjólbelti á Íslandi eru asparbelti í uppsveitum Árnessýslu, sem hafa náð allt að 20 metra hæð! Ástæða er til að auka möskvastærð netsins, eftir því sem ræktunarskilyrði batna. Víða á Vesturlandi má gera ráð fyrir, að skjólbelti nái 10 m hæð eða meir. Á slíkum stöðum ætti möskvastærð netsins að verða 200-300 m.

Sums staðar hagar þannig til á láglendi, að kalt loft streymir niður dalbotna á kyrrum síðsumarkvöldum, eftir að dimma tekur af nóttu. Við slíkar aðstæður verður helst næturfrost, þar sem landið er lægst.  Geta þá myndast svokallaðir frostpollar. Við hönnun skjólbeltanets þarf að hafa í huga, að ekki sé með skjólbeltum mynduð uppist fyrir kalt loft og hið frostlenda svæði þar með stækkað, umfram það sem annars væri. Þvert á móti þarf að leitast við að raða skjólbeltunum þannig, að þau beini hinum hæga straumi kalda loftsins frá þeim svæðum, sem ætlunin er að skýla. Að öðru jöfnu er jarðvegshiti annars hærri á skýldum svæðum en á berangri. Þar af leiðir, að meiri hiti geislar út frá jörðinni á skýldum svæðum en annars staðar. Þetta leiðir til þess, að skjólbelti í vel hönnuðu skjólbeltaneti, draga að öðru jöfnu úr næturfrostahættu.

Við hönnun skjólbeltanets þarf að hafa í huga áhrif skjólbelta á snjóalög og sjá til þess að snjór safnist, þar sem hann verður síst til trafala. Vel hannað skjólbeltanet getur því dregið úr fannfergi á vegum, heimreiðum og bæjarhlöðum sem og annars staðar, þar sem fannfergi er til vandræða. Heildstætt skjólbeltanet með uppvöxnum skjóbeltum leiðir til þess, að snjór verður jafnfallinn um áhrifasvæði þess.

Bændur geta hnikað staðsetningu skjólbelta til frá áætlun, t.d. yfir skurði, án þess að Vesturlandsskógar skipti sér af því, svo framarlega sem þess er gætt, að þar með verði ekki gert örðugra að hreinsa upp úr viðkomandi skurðum.

Hönnun einstakra belta.

Að öðru jöfnu er rétt að hafa eina röð af harðgerum, hraðvaxta víði í ystu röð á móti verstu vindátt. Víðast hvar á Vesturlandi er Brúnn alaskavíðir það besta, sem völ er á fyrir ystu röð. Á mjög veðurhörðum svæðum, sem liggja ekki fjarri sjó, getur Strandavíðir hentað betur í ystu röð, og þar geta bæði land-og hafátt verið svo skæðar, að hafa beri harðgeran víði í ystu röð beggja vegna í skjólbeltinu. Sums staðar mætti nota Hrímu eða Hreggstaðavíði, þ.e. ef heimamenn telja sig hafa sérlega góða reynslu af þessum klónum. Þar sem hætt er við skaraveðrum, getur komið til greina, að hafa tvær víðiraðir hlið við hlið á móti verstu skaðræðisáttinni í ysta beltinu. Mætti hugsa sér Strandavíði eða önnur afbrigði gulvíðis í ystu röð, en t.d. Brúnan alaskavíði í hinni næstu. Í innri beltum skjólbeltanets er rétt að hafa aðeins eina víðiröð. Ástæðan er sú, að nauðsynlegt er að hugsa líka fyrir því, að skjólbelti þarf að ná sem mestri hæð, enda stærð hins skýlda svæðis, í réttu hlutfalli við hæð beltisins. Því er mikilvægt að geta notað tegundir, sem verða hávaxnari en alaskavíðirinn í innri raðirnar. Koma ýmsar tegundir til greina.

Áhersla er lögð á að nota lauftré í skólbelti, og er það að danskri fyrirmynd. En í strandhéruðum er úrval nothæfra lauftrjátegunda lítið. Má bæta sér það upp með því að notast einnig við sitkagreni.

Segja má, að ýmis afbrigði víðis, svo og birki, séu einu tegundirnar, sem staðist geta venjuleg vetrarveður á berangri, án verulegra áfalla. Því mælum við með, að ekki sé hafin ræktun innri raða, fyrr en víðirinn í ystu röð hefur náð sér nokkuð á strik. Bíða má með gróðursetningu innri raðanna í 3-8 ár, allt eftir því hvað hentar hverjum bónda í sambandi við endurvinnslu túna o.s.frv.

Þegar fengið er nokkurt skjól af víðinum opnast ýmsir áhugaverðir kostir við tegundaval í hinar raðirnar. Beltin eiga að vera þannig hönnuð, að tegundir, sem verða stórvaxnar, séu settar með 2,5-5m millibili, en á milli þeirra runnar, bæði lágvaxnir og hávaxnari. Hinir lágvöxnu runnar eiga fyrst og fremst að þjóna því hlutverki, að skyggja út gras og annað illgresi, sem ella yrði aðgangshart við trjáplönturnar. Gras má aldrei ná sér vel á strik inni í skjólbeltum, ekki heldur þótt trén séu orðin stór. Grasið stelur frá trjánum bæði vatni og næringu.

Hinir lágvöxnu runnar verða að vera mjög skuggaþolnir, nema þeir séu í ystu röð.

Reyniviður er sú hinna hávaxnari trjátegunda, sem er hvað skuggaþolnust. Jafnframt er börkur hans afar mjúkur og þolir illa skafrenning - hvað þá skaraveður. Því er upplagt að nota reyniviðinn til íbóta í stað plantna, sem ekki lifa af fyrstu árin. Má bæta reyniviðnum inní, þótt liðin séu þrjú til fimm ár frá gróðursetningu hinna trjánna. Slíkt gengi alls ekki með ljóselskar tegundir, t.d. birki. Reyniviður hentar hins vegar illa, sé ekki komið nokkurt skjól, áður en hann er gróðursettur.

Raðafjöldi, bil milli plantna.

Ekki eru sérstök takmörk fyrir því, hversu margar raðir eru hafðar í skjólbeltum. Þó má segja, að ekki sé mikill tilgangur í að hafa fleiri en fimm raðir, enda  ættu fimm raðir að geta gefið af sér skjólbelti af fullri hæð. Þótt mælt sé með því, að beðið sé með innri raðir, þar til ysta víðiröðin er nokkuð upp vaxin, er ekkert því til fyrirstöðu, að hinar raðirnar séu allar settar sama árið, hvort sem þær eru ein eða fjórar.

Hæfilegt er að hafa 1 m milli plantna (stiklinga) af Brúnum alaskavíði og öðrum víðiafbrigðum í ystu röð. Í innri röðum er hæfilegt að planta með 1,25 m millibili. Eins og áður segir eru aldrei settar hlið við hlið plöntur af hávöxnum tegundum, heldur jafnan runnar á milli slíkra, einn eða jafnvel þrír. Ef þrjár runnkenndar plöntur eru hafðar á milli trjátegunda, sem geta náð mikilli hæð, er settur einn hávaxinn runni (t.d. viðja eða heggur) í miðið með lágvaxna runna sér til hvorrar handar.

Bil milli raða ákvarðast af því, hve þétt er hægt að setja plastrenningana. Yfirleitt verður tæplega tveggja metra bil frá miðjum renningi í miðju næsta rennings. Því þarf að gæta þess við niðurröðun trjátegunda, að hávaxnar tegundir standist ekki á í hliðstæðum röðum. Jafnan er plantað (stungið stiklingum) í eina röð á miðjan renninginn, en ekki settar tvær raðir á einn og sama renninginn. Er ástæðan sú, að þeir tæplega 50 cm sem plastið þekur beggja vegna við plöntuna, eru, ef eitthvað er, full mjó ræma til að bægja grasinu nógu vel frá hinum uppvaxandi trjáplöntum.

Jarðvinnsla - plastlagning.

Mikil bylting varð í allri ræktun með tilkomu plógsins. Með hjálp hans gafst kostur á að blanda saman lögum í efstu 15-20 cm jarðvegsins. Um leið eykur plæging loftun jarðvegs, en súrefni er ekki síður mikilvægt trjáplöntum en áburður og vatn.  Tæting ein og sér er ekki heppileg jarðvinnsla, enda leiðir hún gjarnan til þess, að súrefni í jarðvegi verður af skornum skammti. Þegar rækta á skjólbelti í ræmu af gömlu túni, er nauðsynlegt að gera ráð fyrir góðum aðdraganda frá jarðvinnslu til sjálfrar gróðursetningarinnar.

Strengja þarf plastdúk ofan á jarðveginn fyrir gróðursetningu. Öðrum kosti verður baráttan við illgresið óviðráðanleg, ef rækta á mörg hundruð metra löng skjólbelti. Plastið er lagt með þar til gerðum tækjum. Plastlagningin verður örðug og þar með dýrari, sé jarðvegurinn ekki vel myldinn. Sé plægt og tætt sama vorið - og ætlunin að plasta strax í kjölfarið - er hætt við að jörðin samanstandi af eintómum kögglum. Við það gengur plastlagningin verr en ella, auk þess sem slíkur “jarðvegur” er ekki það sem rætur trjáplantna helst kjósa sér. Því er betra að byrja árinu fyrr með plægingu. Nota þarf mikinn búfjáráburð í skjólbelti, helst talsvert meiri en við túnrækt. Gildir einu hvaða áburður er notaður. Eins má nota seyru úr heimilisrotþrónni. Má geta þess, að hálfu ári eftir áburðardreifinguna eru allir sýklar dauðir og má þá einu gilda fyrir hina grænu fingur, hvort notaður var búfjár- eða manna-áburður. Er áburðurinn settur á jarðaryfirborðið, áður en plægt er. Síðan er plægt og flagið látið bíða yfir veturinn. Ekki er verra að tæta líka einu sinni fyrir veturinn, sé kostur á því. Næsta sumar er tætt tvisvar, fyrst snemmsumars en síðan aftur undir haustið. Rétt er að bæta við mykju eða öðrum fljótandi búfjáráburði fyrir haust-tætinguna. Að þessu loknu er flagið tilbúið til plastlagningar. Hvort plastið er sett á að hausti eða næsta vor fer eftir hentugleikum. Sé plastlagt að vori, er mikilvægt að tæta ekki fyrir plastlagninguna. Yfir veturinn myndast nefnilega býsna góð vatnsleiðni í flaginu, og má ekki eyðileggja þann ágæta eiginleika moldarinnar með því að tæta á ný fyrir plastlagningu að vori.

Sé skjólbelti ræktað í tengslum við endurræktun túna og/eða sáðskipti, geta menn að sjálfsögðu undirbúið skjólbeltaræmuna að öllu leyti haustið fyrir plastlagningu/gróðursetningu með því að plægja þá og tæta niður skít, án þess að jarðvinnslan þurfi að eiga sér frekari aðdraganda, enda verður flag, sem þannig er til orðið, myldið og gott til ræktunar strax næsta vor. Þetta byggist á því, að stykkið hafi næst á undan verið notað til annars en túnræktar, svo sem korn- eða fóðurkálsræktunar og þess vegna “opið” land.

Verktakar taka að sér að leggja plast hjá bændum, að höfðu samráði við Vesturlandsskóga. Mikilvægt er, að hin unna ræma sé nógu breið til að tækið geti athafnað sig. Því mælum við með, að vegna fyrstu raðar sé gert ráð fyrir þriggja metra breiðri ræmu. Þótt plastið þeki ekki nema hluta ræmunnar þarf að skafa lausan jarðveg að jöðrum plastsins til að halda því niðri. Viðbótarraðir þurfa að jafnaði tveggja metra rými. Sé komin ein röð og ætlunin að bæta við þremur röðum nokkrum árum síðar, þarf semsagt að vinna allt að 7 m breiða ræmu til viðbótar fyrir þessar þrjár raðir.

Bændur þurfa að leggja til aðstoðarmann eða –menn við plastlagninguna. Fergja þarf enda dúksins strax. Er slíkt gjarnan gert með handverkfærum, þótt eins megi hugsa sér, að traktor með moldar- eða malarskóflu fylgi verkamönnum og létti þeim störfin. Eins þarf að ryðja mold að jöðrum dúksins, ef gloppur eru í afrekum tækisins á því sviði. Aðeins er hægt að nota handverkfæri til þess. Hvergi má sjást í jaðar dúksins, enda eins víst að á slíkum stöðum myndi vindurinn fyrr eða síðar ná taki og svipta dúknum af, jafnvel eins og hann er langur til! Reyndar  verður að taka  hættuna af glímunni við Kára svo alvarlega, að nauðsynlegt er að fergja dúkinn jafnframt að lokinni plastlagningu. Þetta má gera með liðlega hnefastórum steinum, sem settir eru með ca. eins metra millibili. Gæta þarf þess að steinarnir séu ekki hnöttóttir, því þannig lagaðir steinar rúlla fyrr eða síðar ofan af dúknum í sviptingunum við vindinn, nema þeir séu þeim mun stærri. Menn geta reynt að beita tækjum og breitt möl ofan á dúkinn með aðstoð vélarafls, en þá er eins gott að ekki sé verulega sviptivindasamt á svæðinu, því vindsveipir geta smám saman sópað mölinni ofan af.

Tegundaval.

Í eftirfarandi skipulagstillögu er gert ráð fyrir ákveðnum tegundum. Um er að ræða áætlun, og áætlanir geta breyst! Ýmislegt getur orðið til þess að hnika til tegundavali, frá því gengið var frá áætluninni og þar til gróðursett er í hvert belti. T.d. getur framboð á plöntum sett strik í reikninginn, þótt starfsfólk Vesturlandsskóga muni gera sitt besta til að sjá til þess, að jafnan verði til þær tegundir, sem þörf er fyrir. Niðurstöður rannsókna geta breytt áherslum. Þannig geta “nýjar” tegundir eða afbrigði, sem ekki var gefinn gaumur áður, “slegið í gegn” í rannsóknum og þar með gert kröfu til að verða með í nýjum skjólbeltum. Hafa ber samráð við Vesturlandsskóga, sé breytt út frá skipulagstillögunni varðandi tegundaval. Slíkt samráð er reyndar sjálfgefið, þar sem Vesturlandsskógar munu hafa milligöngu um útvegun plantna.

Stiklingastunga - gróðursetning.

Best er að gróðursetja plöntur eða stinga stiklingum eins snemma vors og kostur er. Sjaldnast er holklaki þó þiðnaður í uppsveitum vestanlands fyrr en í lok maí. Gefið hefur góða raun að stinga stiklingum, þótt holklaki sé enn til staðar, en að sjálfsögðu verður að vera nógu þykkt lag þítt, til að hægt sé að koma stiklingunum niður í jörðina. Áður en stiklingum er stungið, er rétt að geyma þá standandi upp á endann, hálfa ofnaí vatni, utandyra í nokkra daga - þess vegna allt að tvær vikur. Fortakslaust ber þó að stinga þeim, áður en þeir taka að mynda hinar hvítu vatnsrætur. Séu þær komnar til sögunnar, er eins víst að þær skafist af um leið og stiklingnum er stungið. Gæti þá brugðið til beggja vona um afdrif hans, enda ekki einboðið að honum auðnist að setja nýjar rætur í stað hinna brottgengnu. Stiklingum er annars stungið örlítið skáhallt niður. Þar með er m.a. minni hætta á að plastdúkurinn bylgist upp og yfir stiklinginn, svo hann endi æfi sína í myrkri hið sama sumar. Stiklingur þarf helst að fara minnst 10 cm niður og helst dýpra, hafi jörðin verið tætt sama vor og stungið er (sem er reyndar óæskilegt). Eins þarf að standa góður endi uppúr, svo hann endi ekki æfi sína undir plastinu. Því er ráðlegast að nota stiklinga, sem eru 25-30 cm langir. Vesturlandsskógar hafa gengist fyrir námskeiðum í framleiðslu stiklinga. Verða slík námskeið haldin einnig í framtíðinni. Með því að framleiða stiklingana sjálfir, geta bændur drýgt tekjur sínar, enda greiða Vesturlandsskógar ákveðið verð fyrir hvern stikling, jafnvel þótt hann sé gróðursettur í eigið land. En til þess, að öðlast þekkingu á því hvaða efnivið beri að nota og hvernig stiklingar séu tilreiddir, þurfa menn að koma á námskeið í stiklingatöku. 

Á plastdúknum eru merki með 0,5 m millibili. Því á að vera auðvelt að halda réttu bili milli plantna og setja hinar ýmsu tegundir á réttan stað, sé einbeitingin í lagi.

Umhirða.

Skjólbelti þarfnast talsverðrar umhirðu fyrstu árin. Helstu verk, sem sinna þarf, eru illgresiseyðing og klipping, en einnig áburðargjöf, þegar fram líða stundir.

Illgresiseyðing: Þótt plastdúkurinn haldi illgresi í skefjum, þar sem hans nýtur við, eru nokkrir veikleikar í baráttunni við illgresið, sem taka þarf alvarlega - jafnvel þótt notaður sé dúkur. Þar sem bakkaplöntu er stungið niður, myndast auðvitað gat á dúkinn. Þetta gerist reyndar líka þegar stiklingi er stungið, þótt gatið sé þá minna um sig. Upp með plöntunni fara því gjarnan að vaxa ýmsar óæskilegar tegundir, sem veita trjáplöntunni harða samkeppni. Haugarfi er fyrstur á vettvang hinna óboðnu gesta. Hann er nóg að fjarlægja einu sinni yfir sumarið, um það leyti sem hann hefur vaxið plöntunni yfir höfuð. Á öðru ári koma svo aðrar tegundir, t.d. túnsúra og grastegundir. Um tegundir þessar gildir svo sannarlega, að mjór er mikils vísir. Því er rétt að ganga meðfram hverri röð, fyrst snemmsumars, en aftur að áliðnu sumri, og plokka þessa (vá)gesti upp úr götunum á plastinu. Með því að gera þetta reglulega tvisvar á sumri, verður verkið auðunnið. Sé þetta trassað, er eins víst, að illgresið verði ótrúlega kröftugt strax á næsta ári, og varla að mannlegur máttur geti fjarlægt það, nema með erfiðismunum og þá oftar en ekki með því að taka trjáplöntuna upp með snarrótinni eða súrunni og gróðursetja aftur!

Að þremur árum liðnum geta menn farið að slappa af, og nægir þá ein yfirferð á ári. Að því kemur -kannski þegar skjólbeltið er fjögurra eða fimm ára - að skuggi sá sem trjáplönturnar varpa á yfirborð jarðar, bannar þessum vágestum flestar bjargir og þeir verða aumingjar, alls ófærir um að gera þann skaða, sem vænta má af þeim fyrstu árin. Er þá óþarft að mannshöndin taki frekar á málinu.

Á jöðrum plastdúksins geta sömu gestir gert sig gildandi og birtast í fyrrgreindum götum á plastinu. Er með ólíkindum, hversu stórvaxnar sumar þessara jurta geta orðið við svo gjöfult umhverfi, sem skjólið og áburðurinn búa þeim. Umdeilt er, hvort taka þurfi á þessu. En kjósi menn að halda gestum þessum frá beltinu, er ljóst, að trjáplönturnar ná fyrr þroska, því hávaxið gras meðfram jöðrum plastsins fellur í mörgum tilvikum yfir trjáplöntur, dregur úr þeim kraft og getur m.a.s. orðið þeim að aldurtila. Eins verður beltið gisið að neðan, ef hávaxið gras fær frá upphafi að vaxa upp óhindrað á jöðrum dúksins. Besta leiðin til að halda þessum óboðnu gestum niðri er að úða á þá Roundup, sem er kerfisvirkt illgresiseyðingarlyf og verkar í gegnum hinn græna hluta plöntunnar. Þar sem lyf þetta er ákaflega öflugt og dugar ekki síður til að drepa t.d. lauftré og runna en illgresi, verður að gæta þess, að ekki lendi eimur af því á blöðum þeirra plantna, sem við ætlum að hygla með aðgerðinni. Best er að úða lyfi þessu í fyrri hluta júnímánaðar, áður en grös eru orðin hávaxin. Hins vegar verður illgresið að hafa byrjað vöxt, því ella verður virkni lyfsins takmörkuð. Gæta þarf þess, að ekki sé of mikill þrýstingur á úðanum, enda vill þá eimur af lyfinu endurkastast af þeim bletti sem úðað er á og getur endurkastið lent á trjáplöntunum. Hægt er að fá skerm á úðasprotann á sumum dælum. Getur slíkur skermur hjálpað til við að draga úr tjóni á nytjaplöntunum sjálfum.

Klipping: Víðistiklingar setja gjarnan aðeins einn sprota fyrsta árið. Til að tryggja að upp vaxi bústin og vel greind planta, sem veiti gott skjól frá yfirborði jarðar og uppúr, er nauðsynlegt að klippa af víðinum ca. helming nýja sprotans. Þetta er endurtekið fyrstu þrjú árin. Eftir það er nóg að klippa ofan til úr víðiröðinni greinar sem slúta út. Best er að geta með klippingu mótað víðinn þannig, að hann sé breiðastur neðst en mjókki upp. Með því móti er tryggt, að hann verði þéttur alla leið niður. Þó ber að hafa á þann fyrirvara, að sé grasi ekki eytt á jöðrum plastdúksins fyrstu árin, verður víðirinn alltaf gisinn allra neðst.

Aðra runna en víði þarf ekki að klippa. Hins vegar er til bóta að fjarlægja aukastofna af þeim trjátegundum, sem eiga að verða hvað hávaxnastar. Þær eiga nefnilega helst að vera einstofna. Nóg er að taka þessa aukastofna annað hvert ár. Óþarft er að halda slíku áfram í mörg ár, því ekki getur það talist stór galli á skjólbelti, þótt sum trjánna, sem alla jafna eiga að mynda einn sæmilega beinan stofn, verði ekki alveg skv. þeirri uppskrift í framtíðinni.

Víðirinn myndar á öðru ári öfluga sprota, og eru þeir upplagðir til nota sem efni í stiklinga.

Best er að klippa lauftré á veturna, meðan þau eru í dvala.

Áburðargjöf: Sé vel staðið að jarðvinnslu og nægur búfjáráburður plægður niður og tættur saman við moldina, dugar sá skammtur trjánum yfirleitt fyrstu þrjú árin. Eftir það er mjög til bóta að bera á, annaðhvort fljótandi búfjáráburð eða tilbúinn áburð. Má gera þetta um leið og borið er á tún þau og akra, sem skjólbeltin standa við. Gildir þá sem áður að spara ekki áburðinn við trén, heldur setja á þau túnskammt ár hvert! Ekki er ráðlegt að bera mykju eða svínaskít á uppvaxandi skjólbelti, meðan trén eru laufguð, nema tryggt sé að áburðurinn rigni jafnharðan af blöðum trjánna.

Sigvaldi Ásgeirsson.

